   ՏԵՂԵԿԱՆՔ-ՀԻՄՆԱՎՈՐՈՒՄ
«ԵՐԵՎԱՆ ՔԱՂԱՔԻ ԱՐԱՄԻ ՓՈՂՈՑԻ 54  ՀԱՍՑԵԻ ՀՈՒՇԱՐՁԱՆ-ՇԵՆՔԻ ՓՈՓՈԽՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

   
     1. Իրավական ակտի անհրաժեշտությունը
«Երևան քաղաքի Արամի փողոցի 54 հասցեի հուշարձան-շենքի փոփոխման մասին» Հայաստանի Հանրապետության կառավարության որոշման ընդունման  անհրաժեշտությունը պայմանավորված է «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» Հայաստանի Հանրապետության օրենքի 21-րդ հոդվածի և «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասի համապատասխան պահանջով, ինչպես նաև հուշարձան-շենքի  վիճակի վատթարացումը կանխելու, օգտագործման/շահագործման  նպատակով հետագա ներդրումային ծրագրերի իրականացման, հուշարձան-շենքի ամրակայման, վերականգնման անհրաժեշտությամբ:  
     2․  Ընթացիկ իրավիճակը և խնդիրները
Արամի 54 հասցեում գտնվող հուշարձան-շենքը տասնյակ տարիներ լքված լինելու արդյունքում գտնվում է անմխիթար և վթարային  վիճակում, արժեքավոր զարդանախշ փայտյա դետալներն ու պատերը մթնոլորտային տեղումների ազդեցությամբ գտնվում են շարունակական քայքայման պայմաններում: 
Հուշարձան-շենքի վիճակի վատթարացումը կանխելու, և շահագործումը ապահովելու նպատակով  իրականացվել/պատվիրվել է  նախագիծ, ինչը ներառում է նաև հուշարձան-շենքի փոփոխում՝ ժամանակակից պայմաններին համապատասխան օգտագործման նպատակով, պայմանավորված գոյություն ունեցող նորմերի պահանջներով:
Համաձայն Հայաստանի Հանրապետության կառավարութան 2005 թ. դեկտեմբերի 29-ի N 2338 որոշման 25-րդ կետի1-ին ենթակետի համաձայն գիտամեթոդական խորհրդի դրական եզրակացություն (նախագիծը քննարկվել է ՀՀ ԿԳՄՍ նախարարությանը կից գիտամեթոդական խորհրդի 2023 թվականի մարտի 9-ին կայացած 3-րդ նիստում և ստացել գիտամեթոդական խորհրդի դրական եզրակացությունը) ստացած հանրապետական նշանակության հուշարձանի փոփոխման թույլտվություն ստանալու համար, լիազոր մարմինը սահմանված կարգով Հայաստանի Հանրապետության կառավարություն է ներկայացնում Հայաստանի Հանրապետության կառավարության որոշման նախագիծը՝ կցելով իր եզրակացությունը:
ՀՀ Կառավարության դրական որոշումից հետո համայնքը դիտարկում է նախագծման թույլտվության՝ ՃՀԱ-ի տրամադրման հնարավորությունը:
      3․  Կարգավորման նպատակը
      Պատմության և մշակույթի անշարժ հուշարձանների փոփոխության գործընթացների իրավահարաբերությունների կարգավորում:
       4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության կրթության, գիտության մշակույթի և սպորտի  նախարարության կողմից:
   5. Ակնկալվող արդյունքը.
   Խարխուլ և վթարային վիճակում գտնվող հուշարձան-շենքի ամրակայում, վերականգնում,  ժամանակակից պայմաններին համապատասխան օգտագործման հնարավորություն,  կցակառույց աղավաղումների ճարտարապետական տեսքի բարելավում, օգտագործելի մակերեսների ավելացում, վերելակի տեղադրում: Վերոնշյալ աշխատանքների իրականացմամբ հուշարձան-շենքի օգտագործումը կհամապատասխանեցվի նաև քաղաքաշինական նորմերի պահանջներին:
[bookmark: _GoBack]Հուշարձան-շենքի վերականգնումը նախատեսվում է ավարտել 2 տարվա ընթացքում և ակնկալվում է 2 մլն. ԱՄՆ դոլարին համարժեք 780 մլն. ՀՀ դրամ ներդրումի իրականացում:
    6. «Երևան քաղաքի Արամի փողոցի 54  հասցեի հուշարձան-շենքի փոփոխման մասին» Հայաստանի Հանրապետության կառավարության որոշման նախագծի ընդունման կապը  ռազմավարական փաստաթղթերի հետ.
«Երևան քաղաքի Արամի փողոցի 54  հասցեի հուշարձան-շենքի փոփոխման մասին» Հայաստանի Հանրապետության կառավարության որոշման նախագծի ընդունումը բխում է  Հայաստանի Հանրապետության կառավարության 2021-2026 կառավարության ծրագրի 4.9 Մշակույթ բաժնի «Մշակութային ժառանգության ոլորտում պետական քաղաքականության հիմնական ուղղություններն են լինելու» կետի «պետություն-մասնավոր համագործակցության ընդլայնմանն ուղղված փոխշահավետ մեխանիզմների խթանումը» ենթակետից և Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին ՀՀ օրենքի  21-րդ հոդվածով սահմանված պահանջներից:
   7. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպսասվելիք փոփոխությունները.
«Երևան քաղաքի Արամի փողոցի 54 հասցեի հուշարձան-շենքի փոփոխման մասին» Հայաստանի Հանրապետության կառավարության որոշման նախագծի ընդունումը ՀՀ պետական բյուջեում եկամուտների և ծախսերի ավելացման կամ նվազեցման անհրաժեշտություն չի առաջացնում:                                    
